Commentari – ‘natalezi à la carte’

Introducziun

Nus vivin en in mund materialistic. Material ei cumpensaziun per munconza d’affecziun e material ei stgisa per in survetsch, in sforz, engaschi. La morala dil text ei d’animar ils affons per occasiuns sco anniversaris ni fiastas da famiglia da buca substituir la creativitad cun daners – cun material.

E – cuschinar fa plascher. :-)

Didactica/Metodica da leger

Sco introducziun sa vegnir tractau la historia digl aunghelet ord il cudisch ‘Aunghel, lieur, capetscha da misarocla’* che enquera dispet in schenghetg pils ses e che anfla la fin finala il schenghetg en fuorma da historias enstagl da material.

Ei vegn proponiu da leger il text en classa e da dar la pusseivladad als affons da s’exprimer aviartamein davart la tematica ‘schenghetgs’. 

In’autra pusseivladad ei da leger il text en classa sco introducziun alla tematica.

Il pensum da cuschinar duei esser in’aventura en cuschina dalla scola! Proponiu vegn da schar luvrar ils affons en gruppas. Ils pensums ein concepi aschia ch’ils affons san organisar sezs il cumprar en ed il cuschinar. Il scolast ha la funcziun da sustegn e controlla.

Etichettas per las bubrondas (mira ‘Te 40’) san vegnir producidas ell’ura da dessegn ni da zambergiar. La scolara ed il scolar vegnan animai da crear cun fantasia etichettas per differentas occasiuns. 

Cuntinuaziun
La scolara ed il scolar vegnan motivai d’anflar ideas per natalezis, fiastas etc.

En classa sa la problematica da nossa ‘societad materialistica’ vegnir tractada a moda critica. Temas savessen esser igl omnipresent natel, l’isolaziun entras giugs da computers ni il resti da marca ch’ein stediamein ina raschun per simpatia ed antipatia dils affons in enviers l’auter. 

In auter aspect savess la beinstonza esser. El text ‘natalezi à la carte’ viva la mumma culs treis affons e senza il bab. Ei sa vegnir iu da quella anora che la mumma ei avisada sin economisar ils daners per saver porscher als affons il necessari – famiglias spartidas e lur problems.

*Aunghel, lieur, capetscha da misarocla (casa editura Michael Neugebauer, 2002; versiun romontscha: Ediziun dalla Romania/Renania, 2003)
